
        საქართველოს მთავრობის
განკარგულება

№                                   2020  წლის                    აგვისტო                                 ქ. თბილისი

გაეროს მსოფლიო ტურიზმის ორგანიზაციის (UNWTO) აღმასრულებელი საბჭოს რიგით 112-ე სხდომის“ უზრუნველსაყოფად განსახორციელებელი ღონისძიებების შესახებ

1. „იმ ქვეყნების ჩამონათვალის დამტკიცების შესახებ, რომელთა მოქალაქეებსაც შეუძლიათ საქართველოში უვიზოდ შემოსვლა“ საქართველოს მთავრობის 2015 წლის 5 ივნისის №255 დადგენილების დანართის მე-4 შენიშვნისა და ,,იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილების  111 მუხლის შესაბამისად, საქართველოში 2020 წლის 15-17 სექტემბერს დაგეგმილი „გაეროს მსოფლიო ტურიზმის ორგანიზაციის აღმასრულებელი საბჭოს რიგით 112-ე სხდომის“ მაღალ დონეზე ორგანიზების მიზნით, საქართველოში უვიზოდ შემოსვლისა და 2020 წლის 14 სექტემბრიდან 20 სექტემბრის ჩათვლით უვიზოდ ყოფნის უფლება მიეცეს, გაეროს მსოფლიო ტურიზმის ორგანიზაციის (UNWTO) მიერ წარმოდგენილი სიების შესაბამისად, ღონისძიებაში მონაწილე და მათ თანხმლებ პირებს.
2. დაევალოს: 
ა) საქართველოს შინაგან საქმეთა სამინისტროს, საქართველოს კანონმდებლობის დაცვით განახორციელოს შესაბამისი პროცედურები ამ განკარგულების პირველი პუნქტით განსაზღვრულ პირთა საქართველოს ტერიტორიაზე უვიზოდ შემოსვლის მიზნით; 
ბ) საქართველოს საგარეო საქმეთა სამინისტროს, გაეროს მსოფლიო ტურიზმის ორგანიზაციის (UNWTO) სამდივნოსა და ყველა წევრ სახელმწიფოს შეატყობინოს, რომ საქართველოს მხრიდან არაღიარებული სახელმწიფოების მოქალაქეთა საქართველოში, როგორც „გაეროს მსოფლიო ტურიზმის ორგანიზაციის აღმასრულებელი საბჭოს რიგით 112-ე სხდომის“ მასპინძელ ქვეყანაში, შემოშვება არ გულისხმობს ნებისმიერი ფორმით მათ აღიარებას. 
გ) საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ უზრუნველყოს ამ განკარგულების პირველი მუხლით გათვალისწინებული პირებისათვის ,,იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის N322 დადგენილების 111 მუხლის მე-2 ნაწილით განსაზღვრული PCR ტესტირების ჩატარების ხარჯების დაფინანსება.





პრემიერ-მინისტრი						    გიორგი გახარია




განმარტებითი ბარათი
,,გაეროს მსოფლიო ტურიზმის ორგანიზაციის (UNWTO) აღმასრულებელი საბჭოს რიგით 112-ე სხდომის“ უზრუნველსაყოფად განსახორციელებელი ღონისძიებების შესახებ“
საქართველოს მთავრობის განკარგულების პროექტზე

    ინფორმაცია სამართლებრივი აქტის პროექტის შესახებ
           მიმდინარე წლის 15-17 სექტემბერს, საქართველო მასპინძლობს გაეროს მსოფლიო ტურიზმის ორგანიზაციის (მტო) აღმასრულებელი საბჭოს 112-ე სხდომას. ღონისძიების ფარგლებში, საქართველო უმასპინძლებს 200-დე სტუმარს სხდავასხვა ქვეყნიდან, მათ შორის მაღალი რანგის სტუმრებსა და დელეგატებს. 
            გაეროს მსოფლიო ტურიზმის ორგანიზაციის აღმასრულებელი საბჭო შედგება 35 წევრი სახელმწიფოსგან და იგი წარმოადგენს მტო-ს მმართველ ორგანოს, რომელიც უზუნველყოფს ორგანიზაციის ეფექტურ მუშაობას და გლობალური დღის წესრიგით გათვალისწინებული მოგზაურობისა და ტურიზმის ინდუსტრიის პოლიტიკის ძირითად საკითხებს განიხილავს. ამასთან, დაგეგმილია ტურიზმის მიმართულებით საინვესტიციო ფორუმის, მაღალი რანგის დელეგატებთან ორმხრივი შეხვედრების და საქართველოს ტურისტული პოტენციალის პოპულარიზაციისთვის სხვადასხვა აქტივობის  გამართვა. ღონისძიება ხელს შეუწყობს საქართველოსა და მსოფლიოს სხვა ქვეყნებს შორის ურთიერთობების განვითარებას, მსოფლიო მასშტაბით ქვეყნის ტურისტული პოტენციალის შემდგომ პოპულარიზაციასა და საქართველოს უსაფრთხო დანიშნულების ადგილის იმიჯის განმტკიცებას.
              ახალი კორონავირუსის პანდემიის გამო, აღნიშნული ღონისძიება 10-12 ივნისის ნაცვლად გადადებულ იქნა 2020 წლის 15-17 სექტემბრისთვის. მსოფლიოში პანდემიის მიერ განპირობებული რიგი გამოწვევების გათვალისწინებით, სხვადასხვა დეტალების შეთანხმება დღემდე აქტიურ ფაზაშია მსოფლიო ტურიზმის ორგანიზაციასთან, კერძოდ, დგინდება სტუმრების, მაღალი რანგის პირებისა  და დელეგატების საბოლოო სიები.
ღონისძიების მაღალ დონეზე ორგანიზებისთვის საჭიროა უზრუნველყოფილ იქნეს ღონისძიებაში მონაწილე და მათ თანხმლებ პირთა უვიზოდ შემოსვლა საქართველოში. საქართველოში უვიზოდ შემოსვლისა და 2020 წლის 14 სექტემბრიდან 20 სექტემბრის ჩათვლით უვიზოდ ყოფნის უფლება უნდა მიეცეს იმ პირებს, რომლებიც იქნებიან გაერს მსოფლიო ტურიზმის ორგანიზაციის აღმასრულებელი საბჭოს მიერ წარმოდგენილ მონაწილეთა და თანხმლებ პირთა სიაში. აქედან გამომდინარე, განკარგულების პროექტით საქართველოს შინაგან საქმეთა სამინისტროს ევალება, საქართველოს კანონმდებლობის დაცვით განახორციელოს შესაბამისი პროცედურები შესაბამის პირთა საქართველოს ტერიტორიაზე უვიზოდ შემოსვლის მიზნით. 
გარდა ზემოაღნიშნულისა, განკარგულების პროექტი ითვალისწინებს საქართველოს საგარეო საქმეთა სამინისტროს მიერ გაეროს მსოფლიო ტურიზმის ორგანიზაციის სამდივნოს და ყველა წევრი სახელმწიფოსთვის შეტყობინების ვალდებულებას, რომ საქართველოს მხრიდან არაღიარებული სახელმწიფოების მოქალაქეთა საქართველოში, როგორც „გაეროს მსოფლიო ტურიზმის ორგანიზაციის“ მასპინძელ ქვეყანაში, შემოშვება არ გულისხმობს ნებისმიერი ფორმით მათ აღიარებას.
,,იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილების  111 მუხლის შესაბამისად საქართველოში შემოსვლისას იზოლაციას/კარანტინს არ ექვემდებარებიან საქართველოში ოფიციალური ვიზიტით მყოფი დელეგაციების წევრები, შესაბამისად აღნიშნული ღონისძიების დელეგატები არ დაექვემდებარებიან საქართველოში იზოლაციას/კარანტინს.
აქვე აღსანიშნავია, რომ  ამ დადგენილების პირველი მუხლით გათვალისწინებული პირებისათვის „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის N322 დადგენილების მე-111 მუხლის მე-2 ნაწილით განსაზღვრული PCR ტესტირების ჩატარების ხარჯების დაფინანსებას უზრუნველყოფს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.

ინფორმაცია ევროკავშირის სამართლებრივი აქტის შესახებ

           სამართლებრივი აქტის პროექტის მომზადებისას არ არის გამოყენებული ევროკავშირის  სამართლებრივი აქტი.


პროექტის მიღებით გამოწვეული საფინანსო‑ეკონომიკური შედეგების გაანგარიშება

საქართველოს მთავრობის განკარგულების პროექტის საქართველოს მთავრობის განკარგულების მიღება არ მოახდენს გავლენას სახელმწიფო ბიუჯეტის საშემოსავლო ნაწილზე და მისი მიღება არ საჭიროებს დამატებით ხარჯებს სახელმწიფო ბიუჯეტიდან.

პროექტის მოსალოდნელი შედეგი

პროექტის მიღების შემთხვევაში უზრუნველყოფილ იქნება გაეროს მსოფლიო ტურიზმის ორგანიზაციის აღმასრულებელი საბჭოს რიგით 112-ე სხდომის მონაწილეთა და მათ თანხმლებ პირთა მარტივი წესით შემოსვლა საქართველოში, რაც მნიშვნელოვან წვლილს შეიტანს ღონისძიების ორგანიზაციული მხარის გამართვაში. 

პროექტის განხორციელების ვადები

პროექტის განხორციელების ვადებია 2020 წლის 15-17 სექტემბერი.

პროექტის ავტორი და პროექტის წარმდგენი

საქართველოს მთავრობის განკარგულების პროექტის ავტორია სსიპ საქართველოს ტურიზმის ეროვნული ადმინისტრაცია, ხოლო,  პროექტის წარმდგენი - საქართველოს ეკონომიკისა და მდგრადი განვითარების სამინისტრო.

